
Sche politichers truschan en la chazzetta
In cudesch da cuschinar cun recepts da politichers svizzers

■ Betg recepts politics, mabain re-
cepts da spaisas preferidas trade-
schan 50 politichers en il cudesch
«Das Bundeshaus kocht». En cuschi-
na sa laschan ils politichers para re-
parter en quatter fracziuns culinari-
cas: ils patriots, ils exots, ils simpels
ed ils cumplitgads.La politica è gea ina
chaussa enorm cumplitgada. Per chattar
schliaziuns dovri ina pluna cumpro-
miss.Tut cuzza adina immens ditg.Tant
pli surprendent èsi ch’i dat er intgins
paucs politichers che fan curtas sch’i va
per cuschinar. Els mettan a maisa spai-
sas simplas, sinceras e simpaticas. Su-
sanne Leutenegger Oberholzer fa per
exempel gugent petta da rabarber. Ale-
xander Tschäppät cuschina macruns cun
charn manizzada. E Bernhard Guhl ha il
pli gugent maila emplenida sco sia tatta
fascheva pli baud. Èsi uss tipic che gist
dus socialdemocrats preschentan ils re-
cepts pli simpels en «Das Bundeshaus
kocht»?

Ils cumplitgads:
Darbellay ed Allemann

La fracziun dals «simpels» n’avess betg
grondas schanzas en in cumbat politic,
pertge ella ha mo paucs represchentants.
Bler dapli forza ha la fracziun dals cum-
plitgads en «Das Bundeshaus kocht».
In’entira massa politichers para d’avair
in’affinitad per lungas glistas d’ingre-

dienzias che procuran inevitablamain
per cumplitgims.

Christoph Darbellay per exempel pro-
pona suandant plat: steak da portg cun
paintg da salvia sper in emulsion da ra-
clette e carottas. Il menu dal president da
la pcd è dentant gist anc simpel cumpa-
reglià cun la tratga dad Evi Allemann. El-

la cumbina sia bio-litgiva cun buglia da
tartuffels cun lient olivas. Làtiers datti le-
gums da giabusets en sud d’oranschas.

Ils exots: Gilli e Feri
En vardad hai gea mo paucs veritabels
exots en chasa federala. L’appetit sin tra-
tgas estras para dentant d’esser derasà.

Yvonne Gilli ha per exempel ina predi-
lecziun per la cultura africana ed ama en
spezial las spaisas senegalaisas. La politi-
cra verda explitgescha perquai co cuschi-
nar «Maffé cun couscous». Igl è ina spaisa
da charn bov che cuntegna pasta da spa-
gnolettas. Yvonne Feri cuschina gugent
«Szegediner Gulasch». Per fag gliez dovri
crut asch e puletg.

Interessant è ch’ins na chatta en la
fracziun exotica nagin represchentant da
la Partida populara. Ils politichers da la
dretga refusan schizunt en cuschina tut-
tas influenzas estras. En lur recepts na
chattan ins gnanca inamieula d’in’ingre-
dienzia che pudess derivar d’ordaifer la
Svizra: ni ieli d’ulivas ni mozzarella. Sa
sch’els n’han propimai quaidas d’ina piz-
za u d’in döner?

Ils patriots: Fetz, Huber e Pieren
Per lunsch ora la pli gronda fracziun cu-
linarica è quella dals politichers patrio-
tics. Els cusseglian da cuschinar mo re-
cepts da lur regiun. Sa pertge? Ha il
cumbat electoral gia puspè cumenzà e
vulan il politichers perquai demonstrar
als electurs lur fidaivladad regiunala? U
ston els forsa mangiar uschè savens en
las ustarias a Berna ch’els laschan sim-
plamain encrescher per las tratgas a cha-
sa.

Basta: Anita Fetz tradescha ses recept
da la «Basler Määlsuppe», Gabi Huber
explitgescha co ch’ins fa tartuffels uranais
cun charnpiertg e Nadja Pieren descriva

co che ses tat cuschinava pli baud en
l’Emmental fortem tschut cun safrauna.

Era las duas pli autas politicras grischu-
nas tutgan en la fracziun patriotica. Eve-
lineWidmer-Schlumpf cusseglia da cuschi-
nar plain in pigna cun ardöffels e daman-
giar làtiers in andutgel. Corina Casanova
tradescha ses recept persunal da capuns
che cuntegna intgins figls da menta.

Christian Meyer: «Das Bundeshaus kocht».
Chasa editura Friedrich Reinhardt. 228 paginas.
38 francs. Basilea, 2013.

Viola Amherd (pcd/VS) propona da cuschinar «cholera» cun por. Pli baud era quai ina spaisa da paupers.

■ PLD. ILS LIBERALS

Imposta pauschala porta minch’an
50 milliuns per il Grischun

(cp) La PLD.Ils LiberalsGrischun salüda
cha’l cussagl da stadis ha refüsà d’incuort
l’iniziativa per strichar l’imposta pau-
schala sco ch’ella es gnüda inoltrada da
partidas schnestras e sindicats.

L’imposta pauschala es ün instru-
maint economic important cun entradas
annualas da raduond 700 milliuns
francs, important impustüt pels chan-
tuns debels da structuras. Perquai sto re-
star la decisiun finala eir pro’ls chantuns.

Il chantun Grischun, chantun e cu-
müns insembel, profita da quell’imposta
ill’otezza da raduond 50 milliuns francs.
Grazcha a l’imposta pauschala vivan
quistas persunas aint il chantun e s’inga-
schan amo magari suvent illa cultura, i’l
sport o aint illa finanziaziun dad indrizs

turistics sco hotels o implants turistics.
L’imposta pauschala es üna part impor-
tanta d’üna politica d’impostas pensada
da far attractiv il viver i’l chantun. La
PLD.Ils Liberals sustgnarà eir i’l futur
quist’imposta. Quels chi vöglian tilla
strichar ston savair cha’l public varà lura
da portar quella part chi crouda davent.
Concretamaing füss quai ün augmaint
da l’imposta chantunala da 5%,main dit
quella cumünala. Ingün nun es gnü po-
ver pervi da l’imposta pauschala, ma
sch’ella manca pudess quai capitar. Ac-
ceptar l’iniziativa voul dir acceptar chi’s
perda plazzas da lavur, mancanza d’im-
posta e attractività plü pitschna da la
Svizra. Far dan a sai svess nu sustegna la
PLD.Ils Liberals Grischun.

«Coniglio e polenta»
da Kathy Riklin

Ingredienzias:
1 kg tocca da cunigl, ieli d’ulivas,
1 dl Porto, sal e paiver, 1 tschagu-
la, 2 tartuffels, 2 carottas, 2 toma-
tas,100 g ulivas nairas, buglion

Preparaziun :
Brassar la tocca da cunigl en ina
chazzetta da fier. Cungir cun sal
e paiver e stidar cun Porto. Met-
ter tiers la tschagula, las carottas,
las mesas tomatas e las ulivas. La-
schar en il furnel cun 180 grads
ed emplenir da temp en temp bu-
glion tut tenor diever. Servir cun
pulenta.

La «Churer Fleischtorte» vegn preschentada dad Ursula Haller (pbd/BE). Ella ha emprendì da cuschinar questa
spaisa da sia sira.

Matthias Aebischer (ps/BE) preschenta in
plat dal «Gürbetal» cun crut asch e scarun.

PascaleBruderer (ps/AG) truscha la glasu-
ra per sia turta da carottas.

■ REGENZA

Co impunder ils
meds supplementars per la cultura?

(anr/gc) L’emna passada ha il cussegl
grond tractà il preventiv 2014 ed aug-
mentà en quel connex l’import tar la cul-
tura per 500 000 francs. Immediat han
ins pudì leger che quels meds supple-
mentars sajan destinads per il Festival
Origen, il Teater municipal da Cuira e
l’Orchester sinfonic da chombra gri-
schun.

Ier ha cuss. guv. Martin Jäger precisà
– sin dumonda – co quel mez milliun
vegnia applitgà. En il decurs da l’auter
onn decidia la regenza co reparter quels
meds finanzials. Sa chapescha che las or-
ganisaziuns culturalas professiunalas
numnadas vegnian resguardadas –ma na

sulettamain ellas. Era per autras presta-
ziuns culturalas – sco la Opera Viva a
Sursaissa – dettia i dapli sustegn.

La taglia pauschala
porta 50 milliuns al Grischun

Sin la dumonda, schebain la regenza sa
tegnia vi dal princip da far pajar taglia te-
nor entradas punctuescha cuss. guv. Bar-
bara Janom Steiner ch’il Grischun fe-
tschia quai, mo haja introducì e lubì –
sco anc auters chantuns – ina taglia pau-
schala per tschertas persunas ritgas.
Quella portia al chantun ca. 50 milliuns
francs ad onn, entradas fitg bainvegni-
das.

En il parlament federal a Berna vegn
l’iniziativa, che vul abolir la taglia pau-
schala, deliberada da preschent. Quella
vegnia alur davant il pievel. Sche tala ve-
gnessia acceptada stuessia il Grischun
ponderar tge far.

Sco chantun muntagnard saja el sim-
plamain dependent d’ulteriuras entradas
e sustegnia perquai vinavant la taglia
pauschala.

Per la davosa giada ha cuss. guv.Hans-
jörg Trachsel timunà ier sco parsura l’in-
scunter dal mais da la regenza cun ils re-
preschentants dals meds da massa. Cun
2014 entschaiva ses davos onn en la re-
genza.

gigale2
Textfeld
La Quotidiana 11-12-2013, p. 2

gigale2
chattà




